
   Василий Васильевич Шихранов 1957 çулта Чăваш Республикин Патăрьел районне кĕрекен Çĕньял ялĕнче çуралса ӳснĕ. Тăван ялти тата кӳршĕри Нăрваш Шăхаль ялĕнчи шкулсенче вăтам пĕлӳ илсе тухсан, 1976–1978 çулсенче, Совет çарĕнче хĕсметре тăнă. Çав çулсенчех çамрăк каччă сăвăсем хайлама пуçланă. Хĕрӳ чĕреллĕ салтакăн сăввисем тус-юлташĕсем, тантăшĕсем патне çырусемпе вĕçĕннĕ. Унăн малтанхи хăш-пĕр сăввисем тăван районта тата респу6ликăра тухакан хаçатсенче кун çути курнă.

Халăх хушшинче интернет вăйлă сарăлса кайсан Василий Шихранов хăйĕн сăввисене çавăнта вырнаçтарса пичетлеме пуçлать. «Стихи РУ» портал, социаллă сетьсем çинче хайĕн хайлавĕсене кăтартма тытăнать. Паянхи кун унăн вулаканĕсем хамăр çĕршывра тата унăн тулашĕнче пурăнакан чăвашсем пиншер. Юлашки çулсенче автор сăввисене юрăçсемпе композиторсем куç хыврĕç. Республикари тата ун тулашĕнчи юрă ăстисем Василий Шихранов çырнă сăвăсемпе çитмĕл ытла юрă халăх умне кăларчĕç. Çак йыш малалла та ӳссех пырать.

Кун çути куракан кĕнекере В.В. Шихранов тĕрлĕ çулсенче çырнă сăвăсем вырнаçнă. Вĕсен йышĕнче юрă пулса халăхра саланнисем те чылай. Хаклă вулакансем! Çак кĕнеке сирĕн ума çитме тикĕс çул тупасса, унта вырнаçнă сăвăсем сирĕн чун-чĕрене кĕрсе тивĕçлĕ вырăн тупасса автор тата редакци шанса тăраççĕ, пурне те ырлăх-сывлăх, тăнăç самана, иксĕлми телей сунаççĕ!

  